
ҚАЗАҚ ХАЛҚЫНЫҢ ҚҰРАМЫНДАҒЫ 
ҚОҢЫРАТ ТАЙПАСЫНЫҢ КӨНЕ ТАРИХЫ

Жомарт Жеңіс1*

1Ш.Ш. Уәлиханов атындағы Тарих және этнология институты. Қазақстан, Алматы қ. 

*Автор корреспондент
E-mail: zhozhengis@gmail.com

Түйіндеме. Мақалада қазақ халқының құрамындағы қоңырат тайпасының көне тарихы 
сарапталып, олардың ғұндармен, көне түркілермен тарихи этникалық байланыстары зерделенеді.

Автор, жазба деректері мен археологиялық ескерткіштерді, сондай ақ түркілердің тарихи 
аймақтарындағы топонимдер мен қазіргі халықтардың этногенезін зерттеу нәтижелері арқылы 
қоңырат тайпасының ежелгі ғұндармен, көне түркілермен тікелей этно-тарихи байланысы бар 
екендігін дәлелдейді. 

Өз дәйектерін дәлелдеу үшін зерттеуші «ғұн» атауының тарих ғылымы айналымына қытай 
деректеріндегі хунну атауы, яғни, «қоңыр» этнонимінің қытай тіліндегі өзгеріске түскен атау 
екендігін көрсетті.

Автордың зерттеуінше, ортағасырлық авторлар еңбектері, шежіре деректері мен аңыздардың 
қоңырат тайпасының көне түркілердің тікелей ұрпақтары екендігін дәлелдейді. 

Моңғол империясындағы қоңырат тайпасының орыны олардың Шыңғыс хан әулетімен некелік 
байланыстарға байланысты емес, керісінше, қоңыраттардың дәстүрлі түркі мемлекеттілігіндегі 
тарихи және саяси маңызына қарай қалыптасқан дәстүр екендігі дәлелденеді. 

Кілт сөздер: түркі-моңғолдар, қазақтар, қоңыраттар, ғұндар, хуяң, этимология, дәстүрлі 
дүниетаным, мемлекеттілік дәстүр

МРНТИ 03.20

ДРЕВНЯЯ ИСТОРИЯ КАЗАХСКОЙ ПЛЕМЕНИ КОНЫРАТ

Жомарт Женис1*

1Институт истории и этнологии имени Ч.Ч. Валиханова. Казахстан, г. Алматы

*Автор корреспондент
E-mail: zhozhengis@gmail.com

Аннотация. В статье анализируется древняя история казахской племени конырат, его исторические 
и этнические связи с гуннами и древними тюрками.

Автор доказывает прямую этно-историческую связь племени конырат с древними гуннами и 
древними тюрками посредством изучения письменных данных и археологических памятников, 
а также топонимов в исторических регионах тюрков и этногенеза современных тюркских народов.

В данной статье, исследователь показал, что этноним «гунн» происходит от китайского название 
хунну, то есть модифицированное название этнонима «qongyr» в китайском языке.

Согласно автора, труды средневековых авторов, генеалогические данные и легенды доказывают, 
что племя конырат является прямым потомком древних тюрков.

Роль племени конырат в Монгольской империи обусловлена не только их брачными узами 
с династией Чингисхана, а скорее тем фактом, что коныраты имели важную роль в традиционной 
тюркской государственности.

Ключевые слова: тюрко-монголы, казахи, коныраты, хунны, хуян, этимология, традиционное 
мировоззрение, традиции государственности.

IRSTI 03.20

ANCIENT HISTORY OF THE KAZAKH KONYRAT TRIBE

Zhomart Zhengis1*

1Ch.Ch. Valikhanov Institute of History and Ethnology. Kazakhstan, Almaty.

*Corresponding author 
E-mail: zhozhengis@gmail.com

Abstract. The article analyzes the ancient history of the Kazakh tribe Konyrat, its historical and ethnic 
ties with the Huns and ancient Turks.

The author proves the direct ethno-historical connection of the Konyrat tribe with the ancient Huns 
and ancient Turks by studying written data and archaeological monuments, as well as place names in 
the historical regions of the Turks and the ethnogenesis of modern Turkic peoples.

In this article, the researcher showed that the ethnonym “Hun” comes from the Chinese name for the 
Xiongnu, that is, a modified name for the ethnonym “qongyr” in the Chinese language.

According to the author, the works of medieval authors, genealogical data and legends prove that the 
Konyrat tribe is a direct descendant of the ancient Turks.

The role of the Konyrat tribe in the Mongol Empire is determined not only by their marriage ties with 
the Genghis Khan dynasty, but rather by the fact that the Konyrats had an important historical and political 
role in the traditional Turkic statehood.

Key words: Turkic-mongols, Kazakhs, Konyrats, Huns, Huyan, etymology, traditional worldview, 
traditions of statehood.

Кіріспе. Қазіргі түркі-моңғол халықтарының түгелінде дерлік кездесетін қоңыраттар көп санды, 
тарихы терең тайпа. Қоңыраттар ерте замандардан бері Орталық Азия, Кавказ, Иран, Ауғанстан 
және Шығыс Еуропа халықтарының этногенезінде маңызды роль атқарып, олардың ұлт ретінде 
ұйысуына қатысты. Ғұн империясы ыдыраған соң, ұзақ ғасырлар бойы бұрынғы ғұн бірлестігінің 
құрамындағы тайпалар, Еуразияның түкпір-түкпіріне тарады. Алтайдағы қоңыраттар Түркі 
қағанатын құруға ат салысып, кейін Еуразия далаларында пайда болған өзге де мемлекеттердің 
дамуына тікелей ықпал етті. 

Қазақ халқының құрамындағы қоңыраттар барша қоңыраттың шағын бір кесегі ғана. 
Қоңыраттар қазіргі өзбек, қарақалпақ, қырғыз, ноғай, қырым татарлары, гагауз, Солтүстік Кавказ 
түркілері т.б. арасында да бар. 

Қарақалпақтардың құрамындағы негізгі екі арыстың бір арысы осы қоңыраттар болса, екінші 
арысы – он төрт ру деп аталады. Қазақ шежіресіндегі «Нағанай бидің отыз баласы болыпты» деген 
аңыз қарақалпақтарда да бар. 

Қырғыздардың қырық тайпасының құрамында аталатын тайпалардың бірі осы қоңыраттар. 
Ата тегін Нұхтан тарататын қырғыз шежіресінде қоңыратты Оғыз ханнан таратады. Оғыз ханның 
бірінші әйелінен Күнхан, Айхан, Жұлдызхан, ал екінші әйелінен Көкхан, Таухан, Теңізхан туады. 
(Теңіз ханнан Қырғыз, одан өрбіген Баяндұр, Бегене, Жайылдыр, Жебе) Көк тәңірінің ұлдары деп 
аталған. Жебе батырдан Қоңырат, Тайшық өрбиді (Бейшенбиев, 2002:8).

Қоңырат өзбек арасында да ең саны көп рулардың бірі. Өзбекстанның оңтүстігіндегі Сұрхандария 
облысы қалың қоңырат жайлаған жер. Ол аймақта Байсынтау атты жота, Байсын атты кент бар. 
Қоңыраттар көп қоныстанған бұл өңір кеңес өкіметіне дейін Бұхар хандығына қарайтын Байсын 
бектігі, Шерабад бектігі деп аталған. Олардан әрі қарай Ауғанстан, Тәжікстан жеріндегі өзбектердің 
басым бөлігі осы қоңыраттар.

Башқұрт халқының құрамындағы қоңыраттардың тәңгәуір тайпасы туралы академик Р.Г. Кузеев 
«тәңгәуір башқұрттары өздерінің тегін көне түркі ханзадасы Күлтегінмен байланыстырады. Рулық 
ұрандары «Қоңырат» болып табылатын тәңгәуірлердің этникалық тарихында қоңыраттардың 
маңызы зор болды» деп жазады (Сулейманов, 2006:68), 

Қоңырат тайпасына қатысты атаулардың географиясы да ауқымды. Айталық, қоңырат тайпасына 
қатысты жер атаулары қоңыраттардың дәстүрлі аймағы, Қазақстанның оңтүстігінде ғана емес, 
Қазақстанның орталық, шығыс және солтүстік аудандарында да молынан кездеседі.

Атап айтқанда Жаманбай, Құрбансай, Қараша, Қырғызалы, Жауғашты, Ноғай, Қира, Қарамойын, 
Баян, Киікші, Сасық, Тіней, Жартыбастау, т.б. атаулар сияқты осы аймақтардың жер су атауларында 
сақталып қалған.

Қоңыраттарға қатысты, олардың атымен тығыз байланысты жер-су атаулары Перекоп 
уездіндегі Ташқазған қоңырат, Алғазы қоңырат, Евпаторийдегі Тәтіш қоңырат, Молдовадағы 
Гагауз автономиялы обылысының орталығы Қомрат қаласы және т б. бұрынғы ғұн империясының 
түкпір-түкпірінде шашыла орналасып жатты.

Материалдар мен әдістер. Қазiргi әлемде орын алып отырған жахандану, өркениеттер 
қақтығысы кезеңiнде жүргiзiлiп жатқан шетелдiк зерттеушiлердiң еңбектерiнде осы зерттеушiлерге 
тән мәселеге еуроцентристiк көзқараспен қарау үрдiсi өз белсендiлiгiн одан әрi арттыру 
маңыздылығын жоғалтпай отыр. Әсiресе, белгiлi бiр идеялық бағытты бағдар еткен топтардың 
келесi бiр құндылықтарды ұстанатын бөлiкке қарсы идеологиялық шабуылдары күш алып 
отырған кезiнде осындай көңiл күйде жасалған зерттеулерге байыптырақ қарауды талап етедi. 
Сондықтан да бiз өз зерттеуiмiзде осындай еңбектерге объективтi сыни көзқараспен қарау 
қажеттiлiгi туындады.

Қоңырат тайпасының көне тарихына жаңаша көзқарас тұрғысынан саралау, қалыптасқан 
қазiргi кезеңдегi объективтiк және сыншыл талдау мен сараптау принципi басты ұстанымда болды. 
Әдiстемелiк негiзi тарихи-объективтiлiк және жүйелiлiк болып табылады. Зерттеудегі кейбiр 
мәселелердi нақтылай түсу үшiн проблемалық-хронологиялық, салыстырмалы-тарихилық тәсiлдерi 
қолданылды.

Талқылау. Қоңырат тайпасының көне және ертеортағасырлық тарихы әлi күнге дейiн 
әлемдiк тарихтың аз зерттелген бөлiмi болып табылады. Осыған қарамастан соңғы он жылдағы 
археологиялық ашулар мен тарихи-филологиялық зерттеулер арқылы бұл тайпаның Еуразияның 
тарихи және мәдени дамуына айтарлықтай үлес қосқаны белгiлi болып отыр. 

Негiзiнен, мәселеге қатысты дереккөздерiн шығу тегiне байланысты: шежірелер, көне түркi 
жазба ескерткiштерi, эпостық жырлар, қытай, араб-парсы және моңғол тiлдерiндегi шығармалар, 
Еуропа саяхатшыларының еңбектерi деп топтарға бөлiп қарауға болады.

Зерттеу жұмысына негізгі дереккөз, зерттеу өзегі болған көне түркі жазба ескерткіштері қытай,
араб-парсы, моңғол және еуропа тiлдерiнде жазылған еңбектермен, археологиялық қазба 
мәлiметтерiмен салыстырыла отырып қарастырылуды талап етедi.

Зерттеу жұмысында дереккөздерi ретiнде түркi халықтарының эпикалық жыр-дастандары 



Отан тарихы №1 (97) 2022ISSN 1814 - 6961  E-ISSN: 2788-9718

203

да кеңiнен қолданылды. Қазақ ауыз әдебиетiнiң үлгiлерi, туысқан қырғыз, түркiмен, өзбек 
халықтарының жыр-дастандарындағы мәлiметтер терең талданды. Солардың бiрi «Алпамыс», 
‘‘Оғызнама’’, «Манас» жырлары қоңыраттардың көне тарихынан хабар бере алды. 

Ортағасырлық қоңыраттар туралы мәлiметтер бере алатын деректерге Әбiлғазы Бахадүр 
ханның еңбектерi де жатады. Әбiлғазы жазған ‘‘Шежiре–и-Таракима’‘ (Түрiкмен шежiресi, 
1661 ж.) және ‘‘Шежiре-и Түрк’‘ (Түрiк шежiресi, 1665 ж.) атты тарихи екi шығарма шығыстануда, 
оның iшiнде түркiтану мен қазақтануда кеңiнен танымал болды.

Араб-парсы авторларының еңбектерi бәрiбiр мәселеге қатысты еңбектердiң ең бастылары 
болып саналады. Қоңырат тайпасының тарихы туралы дереккөздердiң алдыңғы қатарында Рашид 
ад-диннiң ‘‘Джами ат-тауарих’’, Ата Мәлiк Джувейнидiң ‘‘Тарихе Джахангуша’’, Хондмирдiң 
‘‘Тарихэ әл-Асир’’, Шахаб ад-дин ан-Нисавидiң ‘‘Сират Джалал ад-дин Минкбурни’’, т.б. сияқты кең 
танымал шығармаларындағы мәлiметтер кеңiнен пайдаланды.

1240 жылы жазылған ‘‘Моңғолдың құпия шежiресi’’ эпикалық жырлардың шынжыры ХII-ХIII ғ.ғ. 
Шыңғыс үйiнiң тарихы, оның руы мен дала өмiрiн суреттеген. Моңғол мәтiнi қытай иероглифiмен 
жазылып, бұл күнге екi қытайша аудармасы жеттi. 

Қоңыраттардың ортағасырлардағы түркi мемлекеттерiндегі саяси, рухани-мәдени маңызы 
туралы деректердi ортағасырлық еуропалық саяхатшыларының еңбектерiнен де кездестiруге болады.

Плано Карпини ХIII ғ. екiншi жартысында түркi, моңғол тайпалары мен Шыңғыс иелiгiндегi 
жерлерге саяхаты нәтижелерi ‘‘Монгалдар тарихы’’, Гильом Рубруктың ‘‘Шығыс елдерге саяхат’’ атты 
кiтапқа жинақталып, бүгiнгi күнге жеттi. Бұлардан кейiн далаға саяхат жасаған Марко Поло да өз 
‘‘Кiтабында’’ қоңырат тайпасына қатысты біршама мәліметтер береді. 

Зерттеу нәтижелері. Деректерді талдау, ең алдымен, ғұн атауының тарих ғылымы айналымына 
қоңыр этнонимінің қытай деректеріндегі хунну атауы түрінде енгендігін көрсетеді. Басқаша 
айтқанда, қандай да бір этнонимде «ғұн» атауы қосарлана айтылса, оны ғұндармен байланыстыру 
қате болып саналып, зерттеу бағытын теріс жаққа қарай бұрып алып кетеді (мысалы, «ар-ғұн» 
деген сияқты). Өйткені, «ғұн» атауының бастапқы аталуы және әлемдік тарих ғылымына енуі 
қытай тілі арқылы, қытай тіліндегі «хунну» сөзі арқылы енді.

Түрік ғалымы Б. Өгелдің «Ұлы Хун империясының тарихы» атты екі томдық кітабында, 
В.С. Таскиннің «Материалы по истории сюнну», «Материалы по истории древних кочевых народов 
группы дунху», «Материалы по истории кочевых народов в Китае» атты сериялы еңбектерінде 
және басқа да ғылыми деректердегі huiang /qongir/ руының хун жұртының негізгі тайпасы екені, 
оның Мөде шыққан ру екендігі, бұл рудан сол және оң қанат бектері шыққаны айтылады. 
Huiang руының «хун қағандарына сарысүйек құдандалы аталар» болғанын, шаньюйлердің тек осы 
текті рудан қыз алғаны айтылады (Өгел, 1998:299). 

Міне, осы орайдан алғанда, қытай иероглифімен huiang ретінде таңбаланған тайпа 
лингвистикалық және этимологиялық тұрғыда қоңырат атауымен байланысы бар екендігін 
көрсетеді. А.Н. Бернштам «Оғыз қаған туралы аңыздың шығуы туралы» атты еңбегінде хуянь 
(хуяң) терминін қытай тілінің ерекшелігіне орай «xuogar» атауының өзгеріске түсуі деп санайды 
(Бернштам, 1998:151). Яғни, қытайларда «р» әрпі жоқ болғандықтан түркше – хогар > қоғыр > қо(ң)
ғыр>қоңыр сөзі қытай иероглифімен хуяң деп жазылған. Қоңғыр, Қоңыр атауына кейіннен түрк-
моңғолдық «ат» көптік жалғауы қосылып, «қоңыратқа» айналған. 

Өздерін ғұндардың тікелей ұрпақтары деп санайтын мажарлардың елінің өз тіліндегі атауының 
Hungary болып аталу себебі де осы. 

Бұдан өзге, қазіргі қоңыраттардың этникалық мифологиясында ғұндар мен көне түркілердің 
дүниетанымымен сәйкес келетін негізгі сенім элементтері бірдей. Ғұндарда, одан кейін көне 
түркілерде «Көк»–Аспан, Тәңірі мағынасын береді. Ғұндардағы билік дәрежесі–тәңiрқұт–
ұлылықтың белгiсi, аспандай тәңiр, құт деген сөз. Жаңа жылдың алғашқы айында ел басылары 
тәңiрқұттың ордасына жиналып, көктемгi тасаттықтың рәсiмiн өткiздi. Мамыр айында Лұнчың 
қаласында үлкен жиын өткiзiп, ата-баба әруағына, Көк Тәңiрге, жерге, жын-перiлерге арнап 
құрбандық шалады (Мүтәлiп, Жиылұлы, 2004:22). Тәңiрi сенiмiнiң барлық жосын-жоралғыларына 
аса мән берiп, мемлекеттiк деңгейде сән-салтанатымен өткiзуi ғұндардың өмiрiндегi сенiм 
жүйесiнiң қаншалықты деңгейде екендiгiн көрсетсе керек.

Қазақ халқының құрамындағы қоңырат тайпасының да екі тармаққа–Көктің ұлы (Сын Небо) 
және Жердің ұлы (Сын Земли) (Көтенші) деп бөлінуінің өзі тайпаның ғұндар мен көне түркілермен 
рухани байланысына дәлел бола алады.

Қоңыраттардың ғұндармен этникалық байланысын дәлелдейтін тағы бір негізгі факт, олардың 
бұрынғы ғұн империясы аумағында қазірге дейін мекен етулері. Қоңыраттардың Сыр, Амудария 
бойы мен Қаратау етегін, одан әрі Ферғана аңғарын қоныстануын Шыңғысхан жорығымен 
байланыстыру шындықтан алыс. А. Якубовский бұл туралы: «моңғол жорығын немесе шабуылын 
жаңа жерлерге моңғолдардың жаппай қоныс аударуы деп санамау керек. Оған қажеттілік болған 
жоқ және олардың көпшілігі өз отандарында қалды» деп жазса (Якубовский, 1932:8), В. Бартольд 
Жошы ұлысын жаулап алуға бар болғаны моңғолдың 4000 сарбазының ғана қатысқанын жазады 
(Бартольд, 1927:86).

V ғ. басына дейiн қазiргi Моңғолия мен Жоңғария және Шығыс Түркiстанның аймақтарын 
түркi-тюгю, курыкан, түркеш, қарлұқ, оғыз, азы, дубо, шiгiл, яғма, ұйғыр, қай, қимақ, қыпшақ, 
си, оңғұт, түркi-шато сияқты түркi тiлiнде сөйлейтiн тайпалар мекендедi. Көне түркі қағанаттары 
кезінде Оңтүстік Сібірдегі негізгі этномәдени ареалдар–көне түркі, қырғыз, Байкал маңы және 
телестік болды. Орхон-алтай түркілері Моңғолияда орналасты. Осы кезеңде қоңыраттардың қай 
аймақты мекен еткендігі туралы деректі аңыздардан табуға болады. 

Көк түріктер кезінде қоңыраттар Алтайды мекендегенмен, олардың ата қонысы қазіргі 
Қытайдың солтүстік-шығыс өңірі болды. Қоңыраттар да, Түркі қағанатының негізін салушы 
түркілер де аңыз бойынша Алтай тауындағы Ергенекөн жазығынан шыққан. Осы аңыздың Әбiлғазы 
Бахадур хан келтiрген нұсқасында Ашина ұрпақтарының (моңғол билеушiсi Елханның ұлы Қиян 
мен Елханның iнiсiнiң ұлы Нүкiс) татарлардан қашып Алтайдағы тау қуысындағы Ергенекөн 
жазығын мекендегендiгi жазылады. Төрт жүз жыл бойы осы жазықты мекендеген ашиналықтар 
көбейiп, қуаттанған соң тау етегiне түсiп, осы аймақты өздерiне қаратып, өз мемлекеттерiн құрады 
(Әбiлғазы, 1991:57.). Шежiредегi осы үзiндiден кейiн тарихи маңызы болған бiршама мәселелердi 
байқаймыз. Бiрiншiден, ашиналықтар жергiлiктi емес, келiмсек этникалық топ. Екiншiден, олар 
шаруашылығы көшпендi мал шаруашылығына негiзделген, жергiлiктi халықпен ұқсас мәдени 
құндылықтарға ие болды. Үшiншiден, олар ұзақ уақыттар бойы басқа өздерiмен туыс, жақын 
мәдени тамырлас халықтардан оқшауланып, осының әсерiнен олардың негiзi ортақ, бiрақ өзiндiк 
ерекшелiктерге ие дәстүрлi сенiмдерi қалыптасты. Төртіншіден, қоңыраттардың бұдан былайғы 
түркі халықтарының тарихындағы маңызы мен орыны олардың өздеріне Тәңірлік сипат беруінің 
тарихи себептерінің бар екендігін көрсетеді. Тарихи деректерді талдау аңыздың тарихи негізінің 
бар екендігін көрсетеді. 

Қоңыраттарға қатысты ауызша деректерде олардың тарихи киелі отаны ретінде Жиделі-Байсын 
аталады. Белсенді саяси әрекеттерге байланысты Еуразия даласына тарыдай шашылған қоңыраттар 
тарихи отаны Жиделі-Байсынды жаңа мекен ету ортасына атау ретінде берді. Кейбір зерттеушілер 
осы мәселені ескерместен, қоңыраттардың ауыз әдебиетінің тамаша үлгісі «Алпамыс» жырына 
сүйене отырып, қоңыраттардың құт мекені Жиделі-Байсын жерін, қазіргі өзбек қоңыраттарының 
мекені Мәуреннахрдағы Байсынмен байланыстырады.  

Дегенмен, өзбек ғалымы Ж. Хошниязовтың айтуына қарағанда қоңыраттардың ата мекені 
Жиделі-Байсын, Арал теңізінің арғы жағында орналасқанмен, көшпенді түркілер қазіргі 
Сұрхандария аумағына орналасып, жаңа жерге өздерінің ата қонысының атын берді. Әйтсе де, Арал 
маңының арғы жағындағы Жиделі-Байсын да қоңыраттардың нағыз ата-баба қонысы емес еді.

Сұрхандария қоңыраттарының арасында айтылатын «Арқа жұртдан келганбиз» деген сөз де 
өзбек қоңыраттарының түркілер мекенінің шеткі аймақтарынан шығып, Орталық Азияның 
өзге өңірлеріне тарағандығын көрсетеді. Бұл үрдісті қоңыраттардың алдымен ғұндардың, кейін 
түркілердің құрған мемлекеттерінің дамуымен, кеңеюімен және ыдырауымен байланыстыруға 
болады.

Қоңыраттардың Түркі қағанаттары кезеңіндегі белсенді саяси әрекеттеріне, олардың түркі 
қағанатының негізінің қалануына, дамуына, көркеюіне тікелей ықпал еткендігіне олардың тарихи 
отандарының түркі мемлекеттерінің саяси орталықтарымен тығыз байланыстары дәлел бола алады. 

Осы орайда, жас ғалым К. Қиззатұлының болжамдарының негізі тарихи шындыққа жақын. 
Ғұндарға қатысты тарихи карталарда оңтүстік ғұндардың шоғырланған жері бүгінгі ҚХР-дың 
Шаньши, Саньши өлкелеріндегі Сары өзеннің (Хуанхэ) бойындағы сары топырақты үстірт ретінде 
көрсетілсе, солтүстік ғұндардың шоғырланған жері ретінде Қытайдың солтүстік-шығысындағы 
аумақ көрсетіледі. 

Бұл өңірлер көне ғұндардың жайлаулары болып есептелетін жерлер болды. Біз тілге тиек еткен, 
тарихтағы солтүстік ғұндардың шоғырланған жері болып табылатын осы жерде, Солтүстік Корея 
мен Қытай елінің шектесетін жерінде ұзыннан-ұзаққа созылған қытай тілінде Чаңбайшан деп 
аталатын тау бар. Бұл жерге қытайлар Цин империясындағы Маньчжур халқының билігі 
құлағаннан кейін ғана келген. Таудың төл атауы Байшын (Байсын) 白神. Бұл төл атауды корейлер 
әлі күнге дейін қолданады. Ал, Қытайлар Байсын, Байшын атауын өз тілдеріне бейімдеп Байшан 
деп атап, тау жүлгесінің ұзындығына байланысты Чаңбайшан деген. Чаң (长）атауы ұзын дегенді 
білдіреді. 

Соңғы антропологиялық зерттеулердің нәтижесі де қоңыраттар мен ғұндың ата қонысы 
Маньчжурия деп аталатын тарихи аймақ, яғни, қазіргі Қытайдың солтүстік шығыс аймағы екндігін 
көрсетіп отыр. Белгілі тарихшы Ж. Сабитов өз зерттеулерінің бірінде: «Жапондықтар этногенез 
тұрғысынан тас дәуіріндегі жергілікті тұрғындар мен Кореядан келген мигранттардың араласуынан 
пайда болған. Кейін, Кофун (б.э. 3-4 ғ.ғ.) дәуіріндегі миграциялық процестер кезінде Жапония 
жеріне Солтүстік Корея, Маньчжуриямен Шығыс Моңғолия жерлерінен қоныс аударушылар болды. 
Қолдағы мәліметтерді талдау барысында жекелеген қазақ тайпаларының жапондармен тікелей 
генетикалық жақындығы байқалмағанмен, барлық талданған мәліметтер негізінде жапондарға 

C3-F3850 субкладына жататын қоңырат тайпасы ең жақын екендігі анықталды. Жапондар мен 
қоңыраттардың ортақ ата бабалары осыдан 3300 жыл бұрын бір болған» деп жазады (Сабитов, 2018). 

Осы Байсын тауы және осы солтүстік-шығыс қытайға жақын тұстағы Бурятияда Байсын өзені 
бар. Бұл өңірлер, яғни бүгінгі солтүстік -шығыс Қытай жері қоңыраттың, яғни ғұнның ата жұрты. 
Кейін қоңыраттар, яғни ғұндар тарихта жазылғандай батысқа жаппай көшіп, бір бөлімі Сыр-
Дәрия мен Әму-Дәрияның бойына қоныстанды. Сол кезде олар атажұрттарын есте сақтау үшін екі 
өзеннің аралығын Байсын деді. Бірақ, бұл жер шөлді, жиделі дала болған соң Жиделі деген сөзді 
қосып айтып, Жиделі-Байсын аталды.

Қоңыраттардың ата қонысының Қиыр Шығыс екендігіне тағы бір дәлел қоңыраттардың  
босаға таңбасымен байланысты. Шежірелік және жазба деректерде бұл таңба бүкіл Орта жүздің 
таңбасы ретінде де аталады (Сейдімбек, 2019:664).  босаға қақпа, есік, дар~мар болып та 
айтылады. Бұл таңба “Күннің шығатын есігі, қақпасы, босағасы, дары” деген мағынаны білдіретін 
Қиыр Шығысты таңбалау үшін алынған.

Қорыта айтқанда, ғұн-қоңырат этникалық, тарихи және мәдени байланыстарын, олардың 
шығу тегінің ортақтығын шежірелік, тарихи-географиялық және антропологиялық деректер толық 
растайды. Енді, қоңыраттардың Еуразияның кең-байтақ кеңістігіне шашырай орналасу себебін, осы 
аймақтарды мекендейтін халықтардың қалыптасып, дамуына қатысу себебін ғұндар тарихымен 
байланыстыру арқылы түсіндік. 

Ғұн империясы ыдыраған соң, ұзақ ғасырлар бойы бұрынғы ғұн бірлестігінің құрамындағы 
тайпалар, қоңыраттар болып аталып Еуразияның түкпір-түкпіріне тарады. Алтайдағы қоңыраттар 
Түркі қағанатының құрып, кейін Еуразия далаларында пайда болған өзге де мемлекеттердің 
дамуына ықпал етті. 

Осы орайда, көне және ортағасырлық түркі мемлекеттерінің билеушілерінің лақап аттары 
сенімді мысал бола алады. Көбінесе, билеушілерге «тоғрыл», «чағры», «сұңқар» т.б. сияқты 
жыртқыш құстардың аты беріледі. Бұл дәстүр сонау ғұндар кезеңінен бастап, Ұлы далада жасаған 
барлық түркілік империяларға (Түркі қағанаты, оғыз, қыпшақ, ғазнауи, селжүк, моңғол т.б. ) тән 
дәстүр болды. Түркі қағандарының бас киімдеріне өздерінің лақап атына сай жыртқыш құстардың 
бейнесі бейнелетін кезі де болады. Күлтегіннің бас киімінен де қыран құстың бейнесін байқауға 
болады. Осы орайда, Ә. Кекілбаевтың «ескі аңыз бойынша Шыңғысты ақ киізге көтеріскен 
Саңғыл биге «Ұраның – Қоңырат, құсың - қыран, ағашың - алма ағашы, таңбаң – ай болсын деп 
бата берген» деуін тарихи шындық деп қарастыру керек (Кекілбеков, 1997:5). 

С. Қаржаубайдың жазуынша «Қыпшақтармен бәсекелесiп билiк тiзгiнiне әлсiн-әлi ұмтыла 
берген екiншi үлкен тайпалық одақ - тоғыз-оғуздар едi. Хунну империясы билiк құрудан 
қалғаннан кейiн Орталық Азияда Моңғол үстiртiндегi қыпшақ пен Тоғуз-оғуз тайпалық бiрлестiгi 
(конфедерация) үстемдiк еттi. Қыпшақтар аталық әулет атанып (ашина), билеушi тайпаға айналды 
да, тоғуз-оғуздар аналық (ашидэ) әулет атанды. Бұл екi үлкен конфедерацияның арасында бiр 
қарағанда билiк үшiн мәңгiлiк бәсекелестiк тоқтамаса, екiншi жағынан бiрiн-бiрi толықтыру, 
даму, өсу процесi жүрiп жатты. Ол туралы Қытай деректерiнде: «Оғуздардың (ойху) ата-бабалары 
Хунну Ордасының (хан тұқымының) қызынан тарайды» - деген аңыз қалған (Қаржаубайұлы, 
2003:214-215). Бұдан түркілердегі аналық негіздің ғұндардан бастау алуын қоңыраттардың 
ғұндармен тікелей туыстық байланыстың болғандығын байқаймыз. 

Қытайдың жазба деректерінде түркі қағандарының хуяң (қоңыр) руынан қыз алу дәстүрінің 
кейін де үзілмегенін көреміз. Бұл дәстүрдің Қытайдың солтүстігінде ірге көтерген Қидан 
мемлекеті (907-1125 жж.) кезінде де жалғасқаны мәлім. Қидан билігі дәуіріндегі қоңыраттар қытай 
деректерінде юфцзюелюй деген атпен танылыпты (Кычанов : 1980. с. 141.) «Қидан мемлекетінің 
тарихы» еңбегінде «оуцзюэлюй» деп белгіленеді. Олардың әдет-салттары тузцюэлермен (түрктермен) 
бірдей деп көрсетіледі (Е Лун-ли, 1979:328). Қидандарды чжурчжендер (шүршіттер) жеңгеннен 
кейінгі деректерде қоңыраттар гуанцзила атпен белгілі болып, олар «текті тұқым» деп ерекшеленді 
(Евсюков, 1980:150).

Моңғол тарихын жан-жақты зерттеген ғалым Л. Викторова былай дейді: «Моңғол көсемдері 
Тумбинай сэчена (1084 г.) кезінен бері қиданның унгират тайпасы мен оларға туыс олконут
тайпасының қыздарынан жар таңдайтын еді» (Викторова, 1980:167). Бұл мысалдан моңғол 
билеушілерінің қоңыраттармен құдандалы болуының бұрыннан жалғасқан дәстүр екенін көруге 
болады. Шыңғыс ханның әкесі Есугей бахадүрдің қоңыраттардың биі Дай шешеннің қызы Бөртені 
баласына әперуінің өзі де осы ежелгі үрдістің бір көрінісі еді. 

Тіпті Шыңғыс ханның өз империясын орнатқан соң қаған әулеті мен қоңыраттар арасындағы 
ежелгі некелік ережені өз пәрменімен заң жүзінде бекітеді. Ол туралы «Мэн-да бэй-лу» 
сипаттамасында мынадай жолдар бар: «Тай-цзу императордың жарлығына сәйкес хун-цзи-ла 
(qunggira) тайпасында қыз бала өмірге келсе, олар патшайым болады; ұл бала өмірге келсе, олар 
ханшайымдарға үйленеді» (Мэн-да бэй-лу, 1975:266). 

Шыңғыс ханның моңғол империясының негізін салуында, оның саяси күрестерде жеңіске 
жетуіне осы көне дәстүрге сүйеніп көне мемлекеттегі аналық биліктің иесі – қоңырат тайпасының 

қызына үйленуі алдын ала қабылданған оңтайлы шешім болды. Шыңғыс хан да көне дәстүр 
бойынша қоңыраттан қыз алып, өз ұлдарын да ақсүйек румен некелік байланыстарын орнатты. 
Шыңғысхан Бөртені айттыра барғанда қоңырат ақсүйектерінің:

«Біз, қоңыраттар, 
Көне заманнан атақтымыз 
Қыздармыздың сұлулығымен, ақсүйектілігімен. 
Қоңырат патшайымдардан…, 
Патша тағына отырғызамыз»–деуінің тарихи негізі осыған келіп саяды.
Көріп отырғанымыздай, ғұндар заманынан келе жатқан дәстүр билеуші әулеттерінің текті хуяң 

(қоңыр) тайпасымен құдандалы болу салтын сақтады. Осы жерде Ергене Қон аңызының төркіні 
де ойға оралады. Ергене Қон темір балқытып жол тауып шыққан Қиян мен Нүкіз тұқымдарының 
қатарында (Рәшид ад-дин осы екі адамнан тараған ұрпақтарды түріктер деп айтады: «моңғолдар 
түркі нәсілінен...моңғолдар дәуірінен бері,.. олардың құдыретінің ықпалымен..түркілердің көп 
бөлігін енді моңғолдар деп атайды» (Рашид ад-дин, 1946:77) өздері дара қимылдаған қоңыраттар 
да болып еді. Бұл дерек те өздерін сол аңыздағы қияннан тараған қиятпыз деп санайтын 
моңғолдардың «алтын аяқтан туған» қоңыраттармен ежелден ұласқан қарым-қатынастарынан да сыр 
аңғартады.

Шыңғысхан тұсындағы қоңыраттарға деген құрмет моңғол империясының шеткері 
аймақтарында да маңызды болды. Марко Поло Қытайдағы Юань әулетіндегі қоңыраттарға құрметі 
жайлы былай деп жазады: «Ұлы хан (Құбылай) денесінде бір дақ жоқ аппақ қардай он мыңға 
жуық ақбозат биелер ұстайды. Осы биелердің қымызынан алғаш дәм татуға император отбасы 
мүшелері мен гориаттардан (қоңыраттар) басқа ешкімнің қақысы жоқ. Өйтені бұл дәстүр, 
кезінде осылардың арқасында билікке келген Шыңғыс ханның өзінен өсиет болып келе жатқан 
қоңыраттарға деген құрмет (Марко Поло, 1956:96). 

Осылайша, ғұн империясы ыдырағанмен, мемлекеттік дәстүрлер мен рухани-материалдық 
мәдениет із-түзсіз жоғалып кеткен жоқ. Көне заманнан ХХ ғасырдың басына дейін өмір сүрген 
Еуразиялық мемлекеттерде орнығып, қоңыраттар арқылы біздің заманымызға дейін жетті. 

Қоңыраттардың Түркі қағанатындағы ықпалына олардың дүниетанымдық бірлігі айқын 
мысал бола алады. Мүрденiң басын шығысқа, немесе солтүстiкке қаратып жерлеу дәстүрi ғұндар 
кезеңiнде де көне түркiлерде де болды. Екi кезеңдегi қабiрге өлiкпен бiрге көмiлетiн бұйымдар да 
бiрдей болды. Мысалы, ысқырғыш жебелердi ғұндар да көктүрiктер де пайдаланды, қабiрге де қоса 
көмдi. Бұдан өзге, от түтеткiш құрал, төрт аяқты ыдыстар, әшекейлер, қабiр асы (қой етi, тары), т.б., 
сияқты қабiрге көмiлетiн заттар екеуiнде де бiрдей болды. 

Ғұндардан қалған орасан мәдени мұра олардан кейiнгi салтанат құрған түркiлерге, олардың 
ұрпақтарына қалды. Ғұндардың да орхон сына жазуларына ұқсас өз жазулары болды. Тәңірлік 
діннің діни өкілі бақсының діни құралы–қобыз қазіргі қазақ халқының мәдениетінде басты 
саздық аспап болып саналады (Төлеубаев, 2001:64).

Ел ордасын – орталықты белгiлеу де ғұндардың дүниетанымымен тiкелей байланысты болды. 
Билеушi отыратын орда қасиеттi мекен саналды. Далалықтардың мемлекет үрдiсiнде хан ордасын 
құру салтын ғұндар алып келдi. Қаржаубайұлының пiкiрiнше ғұн шаньюйының екi ордасының бiрi 
Ордас, екiншi астанасы кейiн Түркi қағанатының, Керейiт және Моңғол мемлекеттерiнiң астанасы 
болған Өтiкен жотасындағы Қарақорым қаласы (Қаржаубайұлы, 2003:16) болды. 

Шыңғысхан ұрпақтары да билік құрған тұста ол өзінің билеуші ұрпақтарына қоңырат тайпасын 
өз ордаларының маңайына жүздеген шақырым айналдыра орналастыруды өсиет етіп қалдырды. 
Қазақ хандарының орталығы болған Түркістан қаласында, қоңыраттар әулеттері билеген Хиуа, 
Қоқан, Бұхара хандықтарының орталықтарының маңайында да тек өзбек, қазақ, қарақалпақ 
қоңыраттары қоршай орналастырылды.

Қортынды. Қазақ хандығы құрылғаннан кейін жаңа рулардың құрылуына байланысты қазақ 
шежірелері қалыптасты. Ру-тайпалардың ата-тегі ұлттың бірігуінің, елдің негізін қалаудың және 
мемлекеттің нығаюының қуатты тетігі болды. Ру тайпаларының генеалогиялық құрылымы Қазақ 
хандығының қоғамдық-саяси негізін нығайту үшін қажет болды.

Қазақ хандығының этносаяси жағдайы өте күрделі жүрді. Бұл кең байтақ далада тарихи 
қалыптасқан, бытыраңқы тайпалар болғанына қарамастан, оны одан әрі біріктіру сол кездегі Қазақ 
хандығының негізін қалаушылар үшін, әсіресе билер үшін маңызды мәселе болды. Бұл мәселені 
шешу үшін қазақ билері қазақ халқын біріктіретін тайпалардың бірлігіне негізделген ұлттық 
бірлік идеясын қалыптастырды.

Н. Мыңжан б.з.б. ІІІ ғасырда ғұндардың батыс жағында өмір сүрген Ұлы Йозыларды қазақтың 
Ұлы жүзіне сәйкестейді. У. Шәлекенов те қытай деректеріндегі «ұлы және кіші йозілерге» 
сүйеніп қазақтардың ұлы жүзі мен кіші жүзі антикалық заманда өмір сүрген деген тоқтамға келеді 
(Мұхамбеткәрім, 2016). Шындығында, «жүз» атауына қатысты бұл тұжырымдар бар болғаны 
сөздер тегінің ұқсастығына негізделген, үстірт пікірлер. 

Біздіңше, қазақтың “жүз” атауы - “бөлік”, “бөлшек”, «құрамы» деген мағынаны білдіретін 

арабтың زج – «джоз” сөзінен шыққан (Рубинчик, 1970:436). Алтын Орда мен Қазақ хандығының 
исламдану процесінің күшеюі осы кезеңде көптеген араб-парсы сөздерінің түркі тіліне, әсіресе, 
мемлекетттік басқару жүйесіне енуін жылдамдатты. 

Қазақ қоғамындағы «жүз» ұғымы, туыстық-генеологиялық мағынадан гөрі, әкімшілік-басқару 
жүйесін білдіретін түсінік. Оған дәлел ретінде қазақтың руларының қазақтың барлық жүздерінде 
кездесетінен байқауға болады. Мысалы, қоңырат тайпасы рулары мен аталарының атауларына 
талдау жасар болсақ онда тайпа құрамындағы жекелеген ру, аталардың атауларынан бүкіл қазақ 
ру-тайпалық құралымын құраған этнонимдер жүйесімен бірқатар сәйкестіктерге көз жеткіземіз. 
Мысалы, жиембет руының атауы табын, тама тайпаларының, дулат тайпасының жаныс, шымыр 
руларының және жалайыр тайпасының құрамында кездеседі. Божбанның итемген атасының аты он 
екі ата абақ керейдің, сіргелі тайпасының жайдақ руының, байұлының байбақты тайпасының 
құрамында кездеседі. 

Маңғытай руының атауы Кіші жүз шөмекей, әлімұлы құрамында, Ұлы жүз жалайырдың 
шуманақ руының құрамында жеке атаның аты болып қайталанады. Тіней руы адай мен найманда 
да бар.Көптеген жазба тарихи деректерден дулаттар мен қоңыраттардың, шапыраштылар мен 
адайлардың тарихи тамыры ортақ екендігін байқаймыз.

Бұл мәліметтер тарихи зерттеулер жүргізгенде қазақтардағы жүздік жүйенің шеңберінде 
қалып қоюдың жансақтығын тағы да көрсетеді. Шын мәнінде бір жүзге жататын ру-тайпалардың 
бір-бірімен ешқандай да ортақ тарихи тамырға ие болмауы мүмкін екендігінен, керісінше, басқа 
жүздегі тайпалардың осы тайпамен тарихының тамырлас болуы мүмкіндігінен хабар береді.

